
María atopou na Cáritas Diocesana Tui-Vigo apoio 
na xestión dos seus papeles, en formación para 
incorporarse ao mercado laboral e información 
no proceso de reagrupamento familiar. Coas 
súas dúas fillas en España agora busca consello 
en como xestionar as dificultades de adaptación 
que poidan ter. Esta é un dos labores que realiza 
o servizo de Educación Familiar de Cáritas, unha 
área de traballo á que o resto de programas 
derivan potenciais usuarios.

 Cáritas e as familias

No servizo de Educación Familiar Cáritas apoia a 
familia dende diferentes perspectivas; economía 
doméstica, pautas educativas para os nenos, 
habilidades sociais e organización do fogar, 
entre outras. “Intentamos ter un proxecto con 
cada un dos usuarios que acoden a nós”, explica 
Esther Alonso Portela, técnica responsable da 
área. “O noso obxectivo é que sexa un programa 

máis promocional que asistencial; as persoas 
teñen que ser as protagonistas do seu cambio”. 
Esther traballa con ao redor de vinte familias, 
cada unha delas con diferentes necesidades que 
se localizan a través dun proceso no que Cáritas 
elabora un completo perfil dos diferentes núcleos 
familiares. Por medio de entrevistas e visitas 
domiciliarias avalíase cos usuarios as súas 
posibles carencias e fortalezas co obxectivo 
de buscar formas de mellorar a situación 
familiar. A atención ás familias vén definida 
tras a elaboración deste perfil. “En termos 
xerais aténdeselles de forma personalizada e 
aconséllaselles en como xestionar tarefas que 
ás veces poden parecer básicas pero que non o 
son e poden facer a diferenza”, explica Esther. 
Outras veces, a atención formúlase en grupo, 
a través de cursos onde diferentes familias 
poden compartir preocupacións e experiencias. 
É o caso da Escola de pais e nais, que Cáritas 
organiza anualmente en varios períodos, onde 
os participantes coñecen pautas e consellos 
que pode axudalos no día a día cos seus fillos. 
Nela comparten preocupacións e situacións e 
ven que non están sós. “A familia é o núcleo 
base de socialización, onde se educa nos bos e 
nos malos hábitos”, explica Esther, “no caso dos 
nenos, tamén teñen os colexios, pero a familia 
é o pilar esencial”, de aí que Cáritas conte cun 
programa envorcado na súa atención de forma 
integral. 

A familia e a crise

Segundo datos do Instituto Nacional de 
Estatística, as familias españolas con todos 
os membros no paro creceron en 78.500 no 
primeiro trimestre do ano e situáronse en 
1.298.500. A crise económica non deixou de 
lado Galicia que se sitúa entre as comunidades 
que viron crecer o número de familias nesta 
situación en máis dun 10% dende o ano pasado. 
María é tamén unha das caras que representa o 
novo perfil da familia española que acode aos 
servizos de Cáritas: mulleres soas con cargas 
familiares non compartidas. No caso de María e 
de numerosas familias máis, Cáritas comparte as 
súas preocupacións e retos. Como no seu caso, 
cando chegan os éxitos, tamén os celebra.

Detalle de María durante a entrevista. 


